პროექტი

[bookmark: _Hlk35934160]საქართველოში ახალი კორონავირუსით  (SARS-CoV-2) გამოწვეული ინფექციის (COVID-19) შესაძლო შემთხვევების გავრცელების (ეპიდემია, პანდემია, ეპიდემიური აფეთქება) პრევენციისა და საეჭვო და/ან დადასტურებულ შემთხვევებზე რეაგირების მზადყოფნისათვის, სამედიცინო დაწესებულებების მობილიზების შესახებ

,,საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სისტემაში საჯარო სერვისებისა და ადმინისტრაციული საქმისწარმოების განხორციელების განსხვავებული წესების დადგენის შესახებ“ საქართველოს მთავრობის 2020 წლის 23 მარტის N184 დადგენილების მე-2 მუხლის პირველი პუნქტისა და ,,საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს დებულების დამტკიცების შესახებ“ საქართველოს მთავრობის 2018 წლის 14 სექტემბრის N473 დადგენილებით დამტკიცებული დებულების მე-6 მუხლის მე-2 პუნქტის ,,ო“ ქვეპუნქტის შესაბამისად,


ვბრძანებ:

მუხლი 1.

1. საქართველოში ახალი კორონავირუსით  (SARS-CoV-2) გამოწვეული ინფექციის (COVID-19) შესაძლო შემთხვევების გავრცელების (ეპიდემია, პანდემია, ეპიდემიური აფეთქება) პრევენციისა და საეჭვო და/ან დადასტურებულ შემთხვევებზე რეაგირების მზადყოფნისათვის, მობილიზებულ იქნეს სამედიცინო დაწესებულებები თანდართული N1, N2 და N3 დანართების შესაბამისად.
2. პირველი პუნქტით განსაზღვრული ღონისძიებების აღსრულების მიზნით, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსთან (შემდგომში-სამინისტრო) კოორდინაციით, შერჩეულ დაწესებულებებში, განხორციელდეს:
ა) COVID-19 საეჭვო და დადასტურებული შემთხვევების დიაგნოსტიკისა და მართვისთვის სამედიცინო დაწესებულებების საწოლფონდის სრულად  მობილიზება დანართი N1-ის შესაბამისად. 
ბ) ინფექციის კონტროლის წესების სრულად დაცვით და ინფექციის ნოზოკომიური გავრცელების თავიდან აცილების მიზნით, დანართი 2-ით განსაზღვრული კლინიკების საწოლფონდის სრულად მობილიზება ცხელების მქონე პაციენტების მომსახურებისთვის  სამინისტროს მითითების შესაბამისად. 
გ) ინფექციის ნოზოკომიური გავრცელების პრევენციის მიზნით, ცხელების მქონე ნებისმიერი პაციენტის წინასწარი შეფასებისა და COVID-19 ტრიაჟის მიზნით „ცხელების ზონის“ გამოყოფა დანართი N3 -ით განსაზღვრულ დაწესებულებებში. 
3. ამ ბრძანების დანართებით განსაზღვრულ სამედიცინო დაწესებულებებში განხორციელებული მომსახურება მოიცავს:
ა) დანართი N1-ით განსაზღვრული დაწესებულებების მიერ, მაღალი რისკის პაციენტების (საკარანტინე ან თვითიზოლაციის სივრცეებში მყოფი პირები, COVID-19 დადასტურებული შემთხვევების კონტაქტები) პირველად ტრიაჟს, დიაგნოსტირებას, COVID-19 დადასტურებული შემთხვევების, მათ შორის დანართი N2 და დანართი N3  განსაზღვრული სამედიცინო დაწესებულებებიდან რეფერირებული პაციენტების, მართვას; 
ბ) დანართი N2-ით განსაზღვრული დაწესებულებების მიერ, ცხელების მქონე ნებისმიერი პაციენტის პირველად ტრიაჟს, დიაგნოსტირებას, COVID-19 დიაგნოზის დადასტურების შემდეგ პაციენტის რეფერალს დანართი N1-ით განსაზღვრულ უახლოეს სამედიცინო დაწესებულებებში, გარდა მძიმე შემთხვევებისა, რომელთა რეფერალისთვის სამედიცინო დაწესებულების შერჩევა ხდება სსიპ სოციალური მომსახურების სააგენტოს მითითების საფუძველზე. COVID-19 დიაგნოზის გამორიცხვის შემთხვევაში, პაციენტის შემდგომი გამოკვლევებისა და მკურნალობისთვის გადამისამართებას უახლოეს სამედიცინო დაწესებულებაში. 
გ) დანართი N3-ით განსაზღვრული დაწესებულებების მიერ, დახმარების დროულად აღმოჩენის მიზნით, ცხელების მქონე პაციენტის  საწყის ტრიაჟს „ცხელების ზონაში“.  ტესტირების ალგორითმის შესაბამისად COVID-19 არსებობის გამორიცხვამდე, სამედიცინო დაწესებულებაში პაციენტის მომსახურებას იზოლირებულ გარემოში, სამედიცინო პერსონალის მიერ ინფექციის კონტროლის ზომების მკაცრად დაცვით. საწყისი ტრიაჟის შემდეგ COVID-19 საეჭვო ან დადასტურებული შემთხვევების რეფერალს დანართი N1-ით განსაზღვრულ უახლოეს სამედიცინო დაწესებულებებში.

[bookmark: _GoBack]4. ბრძანებით განსაზღვრული ყველა დაწესებულება ვალდებულია გამოყოს COVID-19  ტესტირებისთვის შესაფერისი ბიოლოგიური მასალის აღებაზე, სწრაფი ტესტების შესრულებაზე, შესაფერის შემთხვევაში გამოსაკვლევი მასალის შენახვასა და ტრანსპორტირებაზე პასუხისმგებელი პირები. 

5. ამ ბრძანებით განსაზღვრული დაწესებულებების დაფინანსება განხორციელდეს საქართველოს მთვრობის 2013 წლის 21 თებერვლის N36 დადგენილებით დამტკიცებული „საყოველთაო ჯანმრთელობის დაცვის სახელმწიფო პროგრამის“ და 2019 წლის 31 დეკემბრის N674 დადგენილებით დამტკიცებული  დანართი N20 („ახალი კორონავირუსული დაავადების COVID 19-ის მართვა“) განსაზღვრული პირობების შესაბამისად. 
6.  ეპიდსიტუაციის გათვალისწინებით,  საქართველოს  ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო უფლებამოსილია, მიიღოს ამ ბრძანებისგან განსხვავებული გადაწყვეტილება, ამ ბრძანების დანართით გათვალისწინებულ დაწესებულებებში მობილიზაციასთან დაკავშირებული პირობების შეცვლის და/ან სხვა სტაციონარული დაწესებულების შესაბამისი პირობებით მობილიზაციის შესახებ.
7. დაევალოს:
ა) სსიპ „სამედიცინო და ფარმაცევტული საქმიანობის რეგულირების სააგენტოს“, უზრუნველყოს სამედიცინო დაწესებულებების მზადყოფნის მონიტორინგი ინფექციის კონტროლის და სუნთქვის აპარატების გამართულობის კუთხით;
ბ) სსიპ „საგანგებო სიტუაციების კოორდინაციისა და გადაუდებელი დახმარების ცენტრს“, საჭიროების შემთხვევაში, უზრუნველყონ პაციენტების ტრანსპორტირება.
გ) სსიპ „სოციალური მომსახურების სააგენტოს“:
გ.ა) საჭიროებისამებრ, კლინიკის სრულად მობილიზების შემთხვევაში, უზრუნველყოს მათი დახმარება მიმდინარე პაციენტების შესაბამისი მომსახურების სხვა მიმწოდებელ სამედიცინო დაწესებულებაში გადანაწილების პროცესში;
გ.ბ) უზრუნველყოს ამ ბრძანების შესახებ სამედიცინო დაწესებულებების ინფორმირება.  

მუხლის 2.  ძალადაკარგულად გამოცხადდეს „საქართველოში ახალი კორონავირუსით  (SARS-CoV-2) გამოწვეული ინფექციის (COVID-19) შესაძლო შემთხვევების გავრცელების (ეპიდემია, პანდემია, ეპიდემიური აფეთქება) პრევენციისა და საეჭვო და/ან დადასტურებულ შემთხვევებზე რეაგირების მზადყოფნისათვის, სამედიცინო დაწესებულებების მობილიზების შესახებ“ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 2020 წლის 26 მარტის № 01-126/ო და „საქართველოში ახალი კორონავირუსით  (SARS-CoV-2) გამოწვეული ინფექციის (COVID-19) შესაძლო შემთხვევების გავრცელების (ეპიდემია, პანდემია, ეპიდემიური აფეთქება) პრევენციისა და საეჭვო და/ან დადასტურებულ შემთხვევებზე რეაგირების მზადყოფნისათვის, ე.წ. „ცხელების კლინიკებად“ განსაზღვრის  შესახებ“ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 2020 წლის 30 მარტის № 01-136/ო ბრძანებები.


მუხლი 3. ბრძანება ამოქმედდეს გამოქვეყნებისთანავე.



მინისტრი                                                            ეკატერინე ტიკარაძე
